
Þjónustusamningur

Hafnarfjarðarkaupstaður, kt. 590169-7579, og Bogfimifélagið Hrói Höttur kt. 430918-0600, hér eftir 
nefnt Bogfimifélagið gera með sér samning um þjónustu sem félagið leggur fram í bæjarfélaginu.

I. Umfang samnings
1. gr.

Samningurinn tekur til allrar þeirra þjónustu sem Bogfimifélagið Hrói Höttur veitir íbúum í 
Hafnarfirði og með hvaða hætti Hafnarfjarðarbær greiðir félaginu fyrir þjónustuna.

Aðalstjórn Bogfimifélagsins Hróa Hattar ber ábyrgð á framgangi samningsins og fær til þess fast 
framlag sem ákvarðað er við gerð fjárhagsáætlunar Hafnarfjarðarbæjar ár hvert, skv. 5 gr.

Samningsaðilar skulu funda varðandi framkvæmd þeirrar þjónustu sem Bogfimifélagið veitir 
Hafnfirðingum. Fundirnir skulu fara fram í október ár hvert.

II. Þjónustuframlag Bogfimifélagsins
2. gr.

Bogfimifélagið Hrói Höttur býður upp á skipulagða íþróttaþjálfun í Hafnarfirði. Samstarf 
Hafnarfjarðarbæjar við íþróttafélögin í bænum tekur mið af gildi íþróttaiðkunar fyrir uppeldis og 
forvarnarstarf. Markmið Hafnarfjarðarbæjar er að stuðla að því að allir bæjarbúar eigi þess kost 
að iðka íþróttir við sem hagstæðust skilyrði óháð efnahag fjölskyldna.

3. gr.

Bogfimifélagið Hrói Höttur skal reka skrifstofu sem fer með yfirstjórn íþróttamála og hefur það 
meginhlutverk að halda utan um fjárreiður og bókhald mannvirkja og deilda þess eins og lög og 
samningar gera ráð fyrir. Félagið skuldbindur sig að fara eftir þeim skilmálum sem bærinn hefur 
sett hvað varðar árshlutareikning, ársreikninga og fjárhagsáætlanir skv. 8. gr. Önnur verkefni 
skrifstofu eru meðal annars:

 Að sjá um gerð starfsskýrslu ÍSÍ, sem send er til Íþróttabandalags Hafnarfjarðar og 
íþróttafulltrúa Hafnarfjarðarbæjar.

 Að stuðla að auknu samstarfi einstakra deilda félagsins og/eða annarra íþróttafélaga 
varðandi skipulag, fjáraflanir, nýtingu á æfingatíma og annars íþróttastarfs.

 Skipuleggja  íþróttastarf fyrir börn og unglinga þar sem hreyfing, gleði og ánægja fyrir öll 
börn er í fyrirrúmi.

 Setja upp æfingatöflu sem skal liggja fyrir í lok ágúst ár hvert.
 Ráða þjálfara og bera ábyrgð á skipulagi og framkvæmd þjálfunar barna og unglinga.
 Vekja áhuga foreldra á þátttöku í íþróttastarfi barnanna.

III. Gæðaviðmið
4. gr.

Bogfimifélagið Hrói Höttur skal starfa í samræmi við stefnuyfirlýsingu ÍSÍ um íþróttir barna og 
unglinga, hafa skýr markmið og útbúa kennslu- og æfingaskrá þar sem markmið þjálfunar í 
hverjum aldursflokki fyrir sig koma fram og áætlun í fræðslu- og forvarnarmálum. Stefnt skal að 
því að bókhald yngri  flokka, yngri en 18 ára, og eldri flokka skuli vera aðskilið og að því verði lokið 
eigi síðar en í lok árs 2018. Þjálfarar skulu hafa menntun samkvæmt kröfum ÍSÍ og 
aðstoðarþjálfarar til staðar ef um stóra hópa er að ræða. Þjálfarar og annað starfsfólk 
íþróttafélaga sem starfar með börnum og unglingum skulu sækja námskeið um barnavernd sem 



Hafnarfjarðarbær skipuleggur þeim að kostnaðarlausu. Íþróttafélag skal sinna til jafns kröfum 
beggja kynja til íþróttaiðkunar og taka tillit til mismunandi þjóðfélagshópa (fötlun, búseta, 
þjóðerni, litarháttur). Íþróttafélög geta sótt um fjárstuðning fyrir stuðningsfulltrúa vegna 
þátttöku fatlaðra barna í almennum hópum í sjóð sem er í umsjón Hafnarfjarðarbæjar.

IV. Upplýsingaskylda Bogfimifélagsins Hróa Hattar og viðurlög
5. gr.

Bogfimifélaginu Hróa Hetti er skylt að halda bókhald vegna rekstrar íþróttafélagsins sem fært er 
samkvæmt almennum reikningsskilavenjum. Bókhaldið skal endurskoðað árlega.

a) Bogfimifélagið Hrói Höttur skal skila rekstraráætlun til íþróttafulltrúa fyrir 15. september 
ár hvert.

b) Bogfimifélagið Hrói Höttur skal skila árshlutauppgjöri til íþróttafulltrúa fyrir janúar til og 
með júní 15. september ár hvert.

c) Bogfimifélagið Hrói Höttur skal skila ársreikningi til íþróttafulltrúa fyrir 15. apríl ár hvert.

6. gr.

Á grundvelli árshlutauppgjöra, ársreiknings og/eða rekstraráætlunar, getur Hafnarfjarðarbær gert 
athugasemdir, óskað eftir aðgangi að bókhaldsgögnum og viðeigandi fylgiskjölum, frekari skýringum 
og komið með aðgerðaráætlun er varðar reksturinn. Verði félagið ekki við umbeðinni upplýsingagjöf 
eða aðgerðum er bænum heimilt að stöðva greiðslur frá næstu mánaðarmótum eftir skiladag uns 
úrbætur hafa átt sér stað. Bogfimifélagið Hrói Höttur getur jafnframt óskað leiðréttinga á 
rekstrarframlagi á grundvelli framlagðra gagna.

7. gr.

Telji íþróttafulltrúi að rekstur Bogfimifélagsins Hróa Hattar sé ekki samkvæmt samningi þessum, og 
eins og gildandi lög og reglur gera ráð fyrir, varðandi færslu bókhalds, gæðaviðmið sem sett eru í 
samningi þessum, reglur um vinnueftirlit, samninga um réttindi og kjör starfsmanna, reglur um 
heilbrigði og öryggi, skal hann skriflega knýja á um úrbætur á því sem ábótavant er. Verði félagið ekki 
við þeim tilmælum er Hafnarfjarðarbæ heimilt að stöðva greiðslur samkvæmt samningi þessum frá 
næstu mánaðarmótum uns úrbætur hafa átt sér stað.

8. gr.

Samningur þessi tekur gildi 1. janúar 2019 og gildir til 31. desember 2019 eða þar til annar hvor 
samningsaðili óskar eftir endurskoðun/uppsögn með sex mánaða fyrirvara. 

9. gr.

Samningur þessi telst fylgiskjal við samstarfssamning milli bæjarstjórnar Hafnarfjarðar og 
Íþróttabandalags Hafnarfjarðar. Verði gerðar breytingar á þeim samningi telst samningur þessi 
fylgiskjal nýs samstarfssamnings.

10. gr.

Samningur þessi er gerður í tveimur samhljóða eintökum og heldur hvor aðili sínu eintaki.

Samningur þessi staðfestur hér með í votta viðurvist.



Hafnarfirði, 15. desember 2018

Fh. Bogfimifélagsins Hróa Hattar Fh. Hafnarfjarðarbæjar
með fyrirvara um samþykki aðalstjórnar með fyrirvara um samþykki bæjarstjórnar

________________________________ ________________________________

Vottar að réttri dagssetningu og undirskrift aðila:

________________________________ ________________________________


